






Mosfellsbæ, 29.01.2007

Hæstvirtur umhverfisráðherra

Jónína Bjartmarz

Varmársamtökin

Efni:

Kæra v. úrskurðar Skipulagsstofnunar frá 28.12.2006 um tengibrautina Skeiðholt-Leirvogstunga (málsnúmer 2006070038).

Með vísan til 14. greinar laga nr. 106/2000 skjóta Varmársamtökin (kt. 5660606 1760) úrskurði Skipulagsstofnunar frá 28.12. 2006 um tengibrautina Skeiðholt – Leirvogstungu í Mosfellsbæ (málsnúmer 2006070038) til umhverfisráðherra til frekari meðferðar með beiðni um ógildingu.  Skipulagsstofnun kemst í fyrrgreindu máli að þeirri niðurstöðu að framkvæmd þessi skuli ekki háð mati á umhverfisáhrifum. 

Varmársamtökin  mótmæla þessari niðurstöðu og kæra hana með vísan til 1. greinar laga um mat á umhverfisáhrifum (lög nr. 106/2000),, sem og með vísan til  6., og 7. greinar sömu laga, 6. liðar 10. greinar og 4. liðar 11. greinar fyrrgreindra laga og 2. liðar 12. greinar þeirra. Einnig er vísað til greinar 10a í 2. viðauka með þessum lögum, sem og greinar 1 ii og 2 iii í 3. viðauka, en allar kveða þessar greinar á um að sérstaklega varlega skuli farið þegar sótt er að verndarsvæðum og full ástæða til að setja viðkomandi framkvæmd í mat á umhverfisáhrifum. Í úrskurði Skipulagsstofnunar er að okkar mati sneitt algjörlega framhjá þessum ákvæðum laganna og samsvarandi greinum í viðaukunum með þeim. 

Þá er einnig sérstaklega vakin athygli á 2. málslið 5. greinar, þar sem kveðið er á um að “Í þeim tilvikum þegar fleiri en ein matsskyld framkvæmd eru fyrirhugaðar á sama svæði eða framkvæmdirnar eru háðar hver annarri [leturbreyting mín] getur Skipulagsstofnun að höfðu samráði við viðkomandi framkvæmdaraðila og leyfisveitendur ákveðið að umhverfisáhrif þeirra skuli metin sameiginlega.]1”)  - en í þessu sambandi skal vakin sérstök athygli á því að við vatnasvæði Varmár eru ýmist hafnar eða fyrirhugaðar minnst þrjár umfangsmiklar framkvæmdir, sem hingað til hafa ekki verið skoðaðar í samhengi (umrædd tengibraut Skeiðholt – Leirvogstunga, tengibraut í fyrirhugað Helgafellshverfi upp úr Álafosskvos og gervigrasvöllur á bökkum Varmár). Þetta er ennfremur undirstrikað í 2. málslið 9. greinar þessara sömu laga, sem hljóðar svo: 

“Í skýrslunni skal tilgreina þau áhrif, uppsöfnuð og samvirk, bein og óbein, sem fyrirhuguð framkvæmd og starfsemi sem henni fylgir kunna að hafa á umhverfi og samspil einstakra þátta í umhverfinu. Þá skal gera grein fyrir því hvaða forsendur liggi til grundvallar matinu. Lýsa skal þeim þáttum fyrirhugaðrar framkvæmdar sem líklegast er talið að geti valdið áhrifum á umhverfið, þar á meðal umfangi, hönnun og staðsetningu, samræmi við skipulagsáætlanir, fyrirhuguðum mótvægisaðgerðum og tillögum um umhverfisvöktun þar sem það á við. Ávallt skal gera grein fyrir helstu möguleikum sem til greina koma og umhverfisáhrifum þeirra og bera þá saman. Loks skal gera stutta og skýra samantekt um skýrsluna og niðurstöðu hennar. Í niðurstöðu skýrslunnar skal geta um flokkun og viðmið umhverfisáhrifa einstakra þátta framkvæmdar á grundvelli leiðbeininga sem Skipulagsstofnun gefur út, sbr. 20. gr.]1) 

Í þeim úrskurði Skipulagsstofnunar sem hér er kærður er ekki vikið einu orði að fyrrgreindum framkvæmdum við íþróttamannvirki á bökkum árinnar og tengibrautina í Álafosskvosinni, sem þó eru báðar óumdeilanlega við bakka vatnsfalls á náttúruminjaskrá, sem hefur ótvírætt verndargildi vegna sérstöðu sinnar, eins og fram kemur og viðurkennt er skýlaust í úrskurði Skipulagsstofnunar. Að okkar mati vantar því ekki bara mikið upp á að gætt sé að uppsöfnuðum og samvirkum áhrifum tengibrautarinnar milli Skeiðholts og Leirvogstungu, heldur eru þau alls ekki metin. Þetta þýðir jafnframt að talsvert vantar upp á að allar forsendur séu upp taldar í úrskurðinum. 

Enn fremur vekjum við athygli á því að í úrskurði Skipulagsstofnunar er hvergi að finna ásættanlega úttekt, lýsingu og samanburð á helstu möguleikum sem til greina koma til að tengja Leirvogstunguhverfið við bæjarkjarnann og mismunandi umhverfisáhrifum þeirra, eins og kveðið er á um í 8. og 9. grein laga 106/2000, og ólíðandi að hægt sé að skýla sér bak við það að þar sem Skipulagsstofnun hafi úrskurðað að ekki sé um matskylda framkvæmd að ræða geti þær greinar ekki átt við um framkvæmdina – slíkt er hringrökfærsla sem bítur í skottið á sjálfri sér og getur ekki talist samræmast anda laganna sem augljóslega miða að því að vernda náttúruna gegn óþörfum, óafturkræfum og óásættanlegum ágangi mannsins. 

Í þessu sambandi er rétt að benda á að nú þegar er fyrir hendi tenging við land Leirvogstungu frá Vesturlandsvegi, sem auðveldlega má bæta með einföldum undirgöngum undir veginn annars vegar og aðrein upp á hann/niður af honum hins vegar, án þess að til komi brúargerð yfir Varmá og Köldukvísl með tilheyrandi raski. Eins og fram kemur í úrskurði Skipulagsstofnunar njóta báðar þessar ár sérstakrar verndar skv. 37. grein laga nr. 44/1999, auk þess sem Varmá er á náttúruminjaskrá. 
Fyrirhuguð tengibraut liggur sem sagt yfir tvær verndaðar ár, og að auki í útjaðri friðlandsins við Varmárósa. Jafnt í friðlandinu, í Varmá sjálfri og í Köldukvísl, sem og við bakka beggja áa, er viðkvæmt lífríki, bæði flóra og fána. Í umsögn Umhverfisstofnunar, fuglafræðings og Veiðimálastofnunar kemur fram að umtalsverð hætta sé á að lagning tengibrautarinnar og brúanna yfir árnar tvær raski þessu viðkvæma lífríki.

Skipulagsstofnun úrskurðar hins vegar að loforð bæjaryfirvalda í Mosfellsbæ um að “fara varlega við framkvæmdirnar” séu næg ástæða til að falla frá kröfu um frekari rannsóknir á áhrifum þessarar framkvæmdar. Slík orð eru giska ódýr og fórnarkostnaðurinn mikill ef ekki verður við þau staðið – jafnvel þótt fyrir einskæra slysni sé ef og þegar þar að kemur. Auk þess er engan veginn tryggt að áhrifin verði jafn lítil og að er stefnt, jafnvel þótt allar áætlanir gangi eftir – a.m.k. miðað við þær forsendur og fátæklegu rannsóknir sem fyrir liggja í dag.

Okkar krafa er skýr og sjálfsögð í lýðræðissamfélagi nútímans – að úrskurður Skipulagsstofnunar um þessa framkvæmd verði ógiltur og hún þess í stað látin sæta mati á umhverfisáhrifum í samræmi við gildandi lög þar um, sem vísað er í hér að ofan.

F.h. Varmársamtakanna (kt. 560606 1760)

